
Akytã 1°. - MBA’ERÃPA

Ko léi omopyenda Lengua de Señas Paraguaya (LSPy)-pe tetã ñe’ẽtéramo, ojeporu hagua 
marandupýpe, jehekombo’erã, oñemyasãi hagua tekotee, arandupy ha ñe’ẽnguéra 
rehegua derécho, ojehechakuaávo Lengua de Señas-pe tapichakuéra paraguaigua 
ohendu’ỹva ñe’ẽ ypýramo, oike hagua hekopete tekoaty rekópe.

Ko tekoguataha ndohapejokomo’ãi tapicha ohendu’ỹvape oiporavo hagua sãsóme 
mba’éichapa oñemomarandúta oikohárupi.

Akytã 2°. - ÑEMYESAKÃ REHEGUA

a) Tapichakuéra ohendu’ỹva: tapicha heñóiva ohendu’ỹre ha heñói riréma 
nohenduvéiva, oñemomaranduse jave heta mba’e ohapejokóva ichupe, ko’ã mba’e rupi 
ndoikéi ha nda’ijái hekopete tekoatýpe, oñembojojávo maymave tetãyguáre.

b) Lengua de Señas Paraguaya (LSPy): ñe’ẽ ojeporúvo ohechaukáva oje’eséva, 
oñembohekóva techaregua ñe’ẽ, teteñe’ẽ, po jeporu ha tenda jehechauka rupive, 
iñe’ẽndy ha iñe’ẽtekuaa oñemboguapypyrémava, oiporu katuíva mayma ñande 
rapicha ohendu’ỹva, tetã Paraguaiguáva, oñomongeta hagua ha ohupyty hagua avei 
opaichagua marandu, ojehechakuaávo heko iñambuekuaaha mamo ojeporuha rupi.

c) Lengua de Señas Paraguaya (LSPy) ñe’ẽrechaukahára: ha’e tapicha ikuatia ha 
ikatupyrýva oikũmby ha ombohasa hagua hekoitépe marandu ayvu térã jehaipypegua, 
oipytyvõvo marandu ñembohasarã, ombohasávo upeva’erã lengua de señas-pe térã 
ambuéicha, omomba’eguasúvo arandupy, ñe’ẽtekuaa ha mba’etépa añetehápe upe 
omoguahẽséva oñemongeta jave.

Akytã 3°. - TETÃ REMBIAPORÃNGATU

Paraguái pokatuenda hemimoĩmbykuéra rembiapotee rupive, ombohapéta umi 
mbo’ehaovusu ohekombo’éva ha ombokatupyrýva Lengua de Señas Paraguaya (LSPy) 
rehegua ñehekombo’e, ñemoherakuã ha tembikuaareka, oipytyvõ mbarete hagua 
jahechápa lengua de señas tojekuaa ha toñemyasãive tekotee, arandupy ha maymave 
tapicha paraguaigua ohendu’ỹva ñe’ẽ rehegua derécho, upéicha ija ha oikove hagua 
ojejopy’ ỹre tekoatýpe.

Akytã 4°. - ÑE’ẼRECHAUKAHÁRA JEGUEREKO KATUETE REHEGUA

Paraguái Retã Remimoĩmbykuéra (PRR) ha umi temimoĩmby tekoatygua oikuave’ẽva 
hembiapo mayma tetãyguárape térã oñangarekóva opaite oikotevẽvare, upéichante 
avei tetã rembiapotee maymavépe guarãva oguerekova’erã katuete peteĩ 
ñe’ẽrechaukahára oñemoañete hagua tapicha ohendu’ỹva derécho ohupytývo 
marandu oikotevẽháicha.

Akytã 5°. - ÑE’ẼRECHAUKAHÁRA JEHEKOMBO’E 
HA ÑEMBOKUATIA REHEGUA 

Paraguái pokatuenda hemimoĩmbykuéra rembiapotee rupive, ombohapéta umi 
mbo’ehaovusu ohekombo’éva ha ombokatupyrýva, upéichante avei ñe’ẽrechaukahára 
oñembokuatiáta Paraguái Ñe’ẽnguéra Sãmbyhyha rupive ha opaite umi tembiapo 
oñemboguatáva tapicha ohendu’ỹva ha lengua de señas ñe’ẽrechaukahára rehehápe, 
ko’ã mba’e ha’eva’erã katuete tetã ha mayma tapicha’aty rembiaporãtee.

Akytã 6°. - LENGUA DE SEÑAS JEPORURÃ REHEGUA

Ndaipóri rupi gueteri ñane retãme Lengua de Señas oñembojoja ha oñemopeteĩmbyréva, 
upe aja oñemopyenda lengua de señas tetã ñe’ẽtéramo oñembojekupytývo 
ojeporuháicha ha iñambueháicha mamo ojeporuha rupi, umi tapicha’aty ha 
temimoĩmby’aty omba’apóva ko ñe’ẽ rehe tapicha ohendu’ỹva rehehápe, ojeguereko 
peve Lengua de Señas oñemopeteĩmbyréva, Tekombo’e ha Tembikuaa Motenondeha ha 
Paraguái Ñe’ẽnguéra Sãmbyhyha ohapereka ha ohape’apo rire, ko’ã temimoĩmby 
oguenohẽva’erã hetavérõ 1 (peteĩ) arýpe oñemoneĩ rire ko léi.

Akytã 7°. - TEMIMOĨMBY OMBOGUATA HA OMBOHAPÉTAVA KO LÉI

Ojehechaháicha tembiapotee oñemopyendáva Léi Ppy 4251/2010 “ÑE’ẼNGUÉRA 
REHEGUA”, vore 50-pe, ojehechakuaa mburuvichárõ Paraguái Ñe’ẽnguéra 
Sãmbyhyhápe omboguata ha oisãmbyhy hagua ko Léi, oĩva Tetã Mburuvichavete 
Renda poguýpe, upeva’erã oñemoheñói Lengua de Señas Moakãhapavẽ oĩva ko 
temimoĩmby ryepýpe, ha oikeva’erã Tetã Virujeporurãme ojegue reko hagua viru 
tekotevẽva ko temimoĩmby ñemongu’erã.

Lengua de Señas Moakãhapavẽ ha’ehína tembiaporenda omongu’étava apopyrãnguéra 
lengua de señas jeporumemerã ñane retãme, Tekombo’e ha Tembikuaa Motenondeha ha 
ambue tetã temimoĩmby ha tekoatygua ñepytyvõme, upéichante avei ombohapeva’erã 
mbo’esyry ha ñembokatupyry lengua de señas-pe; avei ñe’ẽrechaukahára jehekombo’e 
ha ñembokuatiarã. Ko’ã mba’e rupive ojeguerojeráta ko’ã tembiapotee:

a) Tomopyenda aponde’a ha tembiaporã rape ojeporu hagua lengua de señas tetã 
remimoĩmbyháre.

b) Toguerojera ñe’ẽ jehapereka oñemopyenda hagua lengua de señas ñemopeteĩrã ha 
ñemboheko porãrã akytã 6-hápe ojerureháicha.

c) Tomopyenda peteĩ ñe’ẽrechaukahára rerarysýi ryru.

Akytã 8°. - Tojekuaaukáke Tetã Pokatuvetépe.

Omoneĩ Leirã Honorable Cámara de Senadores, ára 7 jasypateĩ ary mokõi su 
paporundýpe; opyta oñemoañetéramo Honorable Cámara de Diputados rupi, ára 20 
jasyrundy, ary mokõi su mokõipápe, omandaháicha Léi Guasu ivore 207, ipapapy 
peteĩme.

